Сондағы апай-ағаның

Барлығы түгел батырлар.

Солар ғой шырқап асқақ ән,

Азаттық ұран тастаған.

Отаршыл, озбыр алыпқа

Тайсалмай күрес бастаған.

Сұлтан МОЛДАЖАНОВ,

№143 орта мектептің оқушысы.

Алматы қаласы.

Нұрхан ЖАНАЕВ

ӨТІРІК ӨЛЕҢДЕР

Шөлден көрдім шыршаны,

Мұзға ектім қылшаны.

Бір ауылға ет болды,

Бөдененің бір саны.

* * *

Өтірікті айтпаймын,

Тек шындықты жақтаймын.

Сауысқанды соғымға,

Сойып қыстай сақтаймын.

* * *

Мен айтпаймын өтірік,

Бостан-босқа көпіріп.

Ұшып кеттім ғарышқа,

Тасбақаға отырып.

Сөз сырына үңілсек

Қара жол – Қайшы алысқан жүріс үзілмейтін, көш те, керуен де, әр алуан көлікпен жүк тасушылар да, салт атты жолаушылар да жүретін, әбден таптаурын болған көне жол. Барар жерге төте, жақындау әрі жүріс үзілмейтін қауіп-қатерсіз жол. Ары-бері жүргіншілер көп болған соң ұры-қары да кездеспейді. Қара жол – бір әрекеттің айқындығы мен даңғылдығын да, кедергісіздігін де білдіретін ұғымда да қолданылады.

Қара құлақ – Қасқырдың ес жиып ширап, құлағы тікірейе бастаған бөлтірігі. Осы кезден бастап енесі жемтікке қалай шабуының тәсілін, амал-айласын үйретіп, баулиды. Мұның сыртында жетілген, шираған төл деген ұғымды да білдіреді. Қарақұлақ деген бөлтірік болып, малға шабу жасайтын әрекетті, қарбалас оқиғаны бейнелейтін халық ойыны да бар. Осы айтылғандардың бәрінде қазақ ұғымына сай ұлттық ұғым сипаты бар.

Қарақшы – Елсізден өтетін жолды торып, жолаушыларды тонайтын баукеспе ұры. Бірнеше адам бас қосып, топтасып та әрекет жасайды. Шалғай жолды барлап, керуенді, жолаушыларды ұрымтал жерге дейін сыртынан аңдып отырады да, тарпа бас салады. Иманнан безген қаныпезерлер. Бұдан басқа бақшаның немесе қауын-қарбыз егілген жердің шетіне құстардың зақымдауынан қорғау үшін орнатып қойған кісі бейнелес құбыжық та қарақшы деп аталады.

Сейітқұл ОСПАНОВ

НЕ ЖАҚСЫ, НЕ ЖАМАН?

Бала тілі – бал, бала не айтса да мәз боп күлесің, тіпті кейде оқыс ойланып та қаласың.

Біздің үйде де осындай тілі тәтті, жүрген-тұрғаны қызық-қуаныш, базар мереке Айжан дейтін бүлдіршін қызымыз бар. Бүгін кешкі тамақтан соң сәті түсіп, жақсы бір көңіл-күймен қарма-жарма бәріміздің басымыз құралып, Айжанды ортаға алып, тілін қызықтап әрнені сұрай бастадық.

– Әжең жақсы ма, мамаң жақсы ма?

– Әжем жақсы.

– Неге?

– Ол ешқашан ұрыспайды.

– Ауыл жақсы ма, қала жақсы ма?

– Қала жақсы.

– Неге? (баяғыда біз ауыл жақсы деуші едік)

– Ауылда ештеңе жоқ, қалада бәрі бар.

Енді “саяси сауатын” да байқап көрейік деп ойладық.

– Ельцин жақсы ма, Назарбаев жақсы ма?

Айжан сұрақтан тосылмады.

– Назарбаев жақсы, – деді.

– Неге?

Бала ұғымымен президенттің елге істеп жатқан жақсы істерінің бірін айтатын шығар деп күттік. Жауабы басқаша болып шықты.

– Өйткені ол қазақ тілінде сөйлейді. 

Маған ол ана тілінде сөйлей алмайтын, ана тілін білмейтін адамдардың бәрі жаман деген секілді болып көрінді.

Төлен ҚАУПҰЛЫЫНБАЙ

САҚ ШЕШЕННІҢ БАТАСЫ

...Шоқанның жеті-сегіз жасар кезі. Троицк, Орынбор аралап, қолына ғұсни кітаптарын түсірген соң, Сырымбет қайырылған. “Ат болатын тай – саяққа үйір, адам болатын бала – қонаққа үйір”. Алыстан жолаушылап келіп, аға сұлтан ауылына тоқтаған Сақ шешенге сәлем бере келгендер аз болған жоқ. Кісі аяғы басылған бір сәтте Шоқан жасқыншақтамай, аса бір бала мінезге де салмай: 

– Сақ ата, менің білмек сауалым бар, – деді.

– Көрмек, білмек елге жақсы. Алмақ, бермек ерге жақсы, ботам. Айта бер, тартынба, – деді шешен насыбай шақшасын ішкі жұқа бешпетінің қалтасынан алып жатып.

– Біреу жолдан адасар болса, кімнен сұрайды, ата?

– Шоқанжан, есіңе сақта, көнеден сұрайды.

– Көне адасса, кімнен сұрайды?

– Көргенді жаннан сұрайды.

– Көргенді адасса, кімнен сұрайды?

– Көргенді адасса, көптен сұрайды.

– Көп адасса, кімнен сұрайды?

– Көп адасса, көп оқығаннан сұрайды.

– Көп оқыған адасса ше?

– Көп оқыған – көзі шықпай неге адассын?!

– Ата, көне кім?

– Көне дегеніміз – сенің әкең Шыңғыс болар. Көп тоқыған Шыңғыс секілді уәлі ауыз ел адамы болар.

– Көргенді кім?

– Көргенді сенің Мұса атаң. Біліп туар, ақыл қонған дана болайын деп тұр екенсің, ботам. Атаң Абылайдың жолын қуар бала екенсің.

Өсе берсін бақытың,

Үстінде ағар тақыттың.

Аллауәкпар!

(“Қыран тағдыр” кітабынан алынды)

Ақманат БАСАНОВА

ЖҰМБАҚТАР

Күркіреген күндей үні бар,

Жүрегінің түгі бар.

Жануарлар табынар,

Аң патшасын тауып ал.

(Арыстан)

Кезетін жері көп

Ұшқалақ ұшқыр шөп.

(Қаңбақ)

Жүгіріп сынап көрсетер

Жазулы санды баспалы.

Ыстық, суық өлшенер,

Түтікті тапшы аспалы.

(Термометр)

Етем мақтан тырма – ағамды,

Болсаң білмек шамамды.

Түзетемін шашыңды

Білесің бе атымды?

(Тарақ)

Септік ата баласы

Атау, Ілік оның ағасы.

Кімге? Неге? сұрағы,

Үшінші орын тұрағы.

Төрт інісі тағы бар

Атын өзің тауып ал.

(Барыс септігі)

Тазартатын киімді,

Тазартатын үйіңді.

Тіске де өте тиімді

Не дейді бұл бұйымды?

(Тарақ)

ҚЫСТЫГҮНІ

Киіп алып ақ мамық,

Ағаштар тұр мақтанып.

Шана алып, шаңғы алып,

Қар төбеге қаптадық.

Азамат ӘУБӘКІРОВ,

3-сынып оқушысы.

НАН

Не жетеді бұл нанға,

Керемет қой нан деген!

Қарным ашып тұрғанда,

Нанды жесем, әлденем.

Әйгерім ШӘРІПХАНОВА,

2-сынып оқушысы.

КІТАП

Ынтықтырған сөзбенен,

Кітап – біздің досымыз.

Ішіп-жейміз көзбенен,

Дәл бардай-ақ өшіміз.

Сейфілмәлік УБАЙДАШОВ,

3-сынып оқушысы.

КҮНДЕЛІК

Жақсы оқысаң – жақсымыз,

Ал күнделік – хатшымыз.

Бағамызды күндегі

Шотқа қағып жүргені.

Динара Жайырова,

3-сынып оқушысы.

ҚАМҚОРЛЫҚ

Біз сыртқа ойнауға шықтық. Бір атай сөмкесін көтере алмай келе жатыр екен. 

– Ата, көмектесейік,– дедік біз. Атай басын изеді. Біз сөмкесін үйіне жеткізіп бердік. 

Атай бізге рақмет айтты.

Данияр ҚОЙШЫБАЕВ, оқушы 

КІРПІ

Мен кірпімін тым жүйрік,

Орманда асыр саламын.

Қауіп төнсе, жиырылып,

Домаланып қаламын.

Арай ШОЛПАНҒАЛИЕВА, оқушы.

ЕСКЕРТУ: Бәрі де Алматы қаласындағы №148 Қ.Сәтбаев атындағы орта мектептің оқушылары.

Құрманбай ТОЛЫБАЕВ

ТЫРНА  МЕН ҚАЗ

Көлдің жағасында балпиып отырған қоңыр қаздың қасына ұзын сирақ, ирек мойын тырна келіп қонады. Оған қаз көзінің қырымен одырая қарайды да, мысқылдай күледі:

– Ала жаздай тамақ жемегенсің бе, Тырнажан?

– Е, не болыпты?

– Нәр татпағандай тыриған арықсың ғой...

– Өз етім өзіме жетеді, артық еттің қажеті де жоқ...

– Сонда да ет жеңділікке көз толады ғой.

Қаз бен тырна осылайша хал-жай айтысып, қауқылдасып тұрғанда, қалың қамысты қалқалап, тақап қалған кісіні көзі шалған тырна:

– Тез қимылда!.. – дейді де, лып етіп көкке көтеріліп, самғай жөнеледі. Ал, Қаз қалбалақтап, ауыр денесін игеріп көтерілгенше, мылтық тарс етеді де, жалп етіп құлап түседі.

Әлібек БАУБЕКОВ

ЗЫНДАНДА ӨСКЕН ҚЫЗ

(Жұмбақ-ертегі)

Баяғыда бір шал мен кемпір болыпты. Олардың жан дегенде жалғыз қызы бар екен. Сүп-сүйкімді, құп-құйттай қыздың ақылында шек болмапты. Балалар оның жанынан шықпапты, ал үлкендер қыздың тұсынан бір қарамай өтпейді екен. Және қараған сайын: “Неткен сүйкімді өзі” деп таңданыпты.

Оның көп қояндары болған деседі. Қояндар да балалар сияқты құйттай қызды көрмесе тұра алмайды, тек  соның ғана қолынан ас жеп, су ішкен. Ол қояндарымен адамша сөйлеседі екен. 

Бір күні шапқыншылар елді тонап, әлгі сүйкімді құйттай қызды тұтқындап алып кетеді. Қолға түскен қыздың халін ойлап шал мен кемпір ғана емес, бүкіл ауыл қайғырады, балалар нәр  татпай жер тепкілеп жатып алады, ал қояндары көздерінен жасын парлатып жылайды.

Жаулар қызды терең зынданға салып тастайды. Алайда құйттай қыз саспайды, жанын улап, уайым жеп азбайды. Сәуле мен жарыққа зар, ауасы тар зынданда өзінше өмір кешеді. Беймәлім қуат құйттай қыздың бойына балауса нұр құйып, ол күн санап өсе береді. Қыз өскен сайын, шаштары қап-қалың боп қаулай түседі. Бір ғажабы – қыздың шаштары өсімдік сабағы секілді тік жоғары өседі. Өсе-өсе, өз бойынан асып кетеді. Күн санап өскендіктен бойы ғана емес, зынданның тап-тар аузына жетеді. Онымен де тоқтамай, зынданның аузынан шығып жер бетіне жайыла бастайды. Үрейі ұшқан жендеттер патшаға жетіп барады.

Патша қыздың шашын қырқуға әмір етеді. Бірақ шаш ертеңіне сол бұрынғы қалпына келеді. Тағы кеседі. Қайтадан өседі.

Енді шаш қырыққан сайын қаулап бұрынғыдан да шапшаң өсетін болады. Қысқасы, шаштың өсуін тоқтату мүмкін болмайды. Мұны көрген патша мен оның жеңдеттерінің зәре-құты қашты.

Қару асынған қыз ауылының азаматтары келгенде, патша қуана-қуана зынданнан босаттырады.

Мына қызықты қара: қыздың өзін бір атпен, ал шаштарын он атпен алып жүреді.

Шал мен кемпір, сүйікті қояндары мен балалар, ауылдың бүкіл адамдары қызды алдынан шығып қарсы алады. Бәрі жабылып оны сүйе береді, сүйе береді.

Сонда ол нендей қыз еді?

Шешуі: сәбіз.

Сенің білгің келе ме?

ҚАЙСЫСЫ ҚОРҚЫНЫШТЫЛАУ: КҮННІҢ КҮРКІРЕУІ МЕ, ӘЛДЕ НАЙЗАҒАЙ МА?

– Күннің күркірегенінен қорқасың ба?

– Өте қорқамын! Ал Сіз ше?

– Кішкентай кезімде мен де қорқартынмын.Күн күркірей бастағанда, стол астына кіріп кеткен кезім де болған. 

– Шынында да қорқынышты ғой. Күн күркірегенде Жер бөлініп кететіндей болады. Неге күн күркірейді?

– Оның себебі найзағай жарқылдағандықтан. Күркіреген дауысты сол найзағай шығарады. Сен құрылыс алаңындағы электр пісіргіштерді көрген болуың керек. Мәселен, электр пісірігіші бар жұмысшы бір темірге екінші темірді бекіту үшін қолындағы ток келіп тұрған сымды тигізеді. Сол кезде көз аштырмас сәуле жарқылдай  жөнеледі. Міне, бұл да найзағайдың бір түрі. Тек адам ырқына бағынған. Жаңағы сәуле шашып, темірді балқыта қарып, пісіріп жатқанда шығатын сытырлаған дыбыс – күннің күркірегенін елестетеді. 

Ал нағыз найзағай дегеніміз, ол – мейлінше үлкен электр ұшқыны. Мұндай электр ұшқындары секундтың  аз ғана бөлігінде көк жүзінің бірнеше шақырым жерін шарпып өтеді. Оның жолындағы ауа да сол сәтте қызып үлгереді. Сол кезде нағыз қопарылыс пайда болады. Одан шығатын дыбысты біз күн күркіреді дейміз.

Найзағаймен ойнауға болмайды. Егер найзағай  түссе, ғасырлар бойы өсіп тұрған еменнің өзі күл-талқан болады. Ал сарайға немесе шөп маясына түссе, әп-сәтте жанып кетеді. Сондықтан да, тұрғын үйлерді, завод мұражаларын, ток келетін  болат бағаналарды найзағайдан аман сақтау үшін жайтартқыш  салынады.  Мұның өзі – темір өзегі бар ұзын сым. Оның бір ұшы  құрылыстың  ең үстіңгі биік жеріне орнатылады да, келесі ұшы жерге  көміледі. Аспанда тұтанған алып от ұшқыны оп-оңай жол тауып, ешкімге зиян келтірместен, жанағы жайтартқыштың бойымен жерге сіңіп кетеді.

– Егер найзағайды дегенімізге көндірсек, үйлердегі шамдарды жандыруға бола ма?

– Жоқ, одан ештеңе шықпайды. Найзағайдың қуаты зор болғанымен, сол қуаты қас қағым сәтте жұмсалады. Ал оның энергия қоры тым аз. 

ОТАН

Егемен елдің ұлымын,

Ертеңгі күннің нұрымын.

Отанын сүйген азамат,

Болатындардың бірімін.

Білімнен жұпар жинайын,

Еліме бақыт сыйлаймын.

Жүрекпен сүйіп Отанды,

Жүректен мәңгі жырлайын.

Отаным гүлге бөленсін,

Өзге елдермен теңелсін.

Амандық болса ағайын,

Бәрін де бірге көрерсің.

Нұрсұлтан ҒАЛЫМБЕКҰЛЫ,

Оқушы, Жамбыл облысы.

Базарбай ИСАЕВ

АСТАНА

Қазақтың айбары,

Азаттық айдары...

Құлпырып күн сайын,

Жадыра жайдары

Астана! Астана!

Өмірдің өрісі,

Тағдырдың төрісің...

Шырқай бер әніңді,

Сарыарқа серігі –

Астана! Астана!

Сөнбесін жарық күн,

Жайнай бер, даңқтым.

Достықтың ордасы,

Арманы халықтың,

Астана! Астана!

Болат ҮСЕНБАЕВ

НАМЫС

Намысыңды кірлетпе,

Дақ түспесін арыңа.

Үлгілі боп жүр көпке,

Жігеріңді жаны да.

Намыс оты бар  ұрпақ,

Арқалайды нар жүгін.

Жүре алмайды жабырқап,

Жүзі жарқын – арлының.

Намыс қанда бұрқанса,

Орындалар нұрлы арман.

Қамал бұзған ұл қанша.

Тау қопарып, шыңды алған.

Намысы жоқ ынжыққа – 

Көлеңкесі үрейлі.

Мойынсұнып құлдыққа,

Иіні түсіп жүдейді.

Туын көтер жүртыңның 

Көзіңді тік алысқа.

Қыранға ұқсап сілкінгін,

Мәселе – ұлттық намыста!

Алпысбай ШЫМЫРБАЙҰЛЫ

АҚҚҰСТЫҢ АРМАНЫ

Ақ көгершін ұшып келеді,

Іліп Бейбітшіліктің желегін!

Аққұсым менің біледі,

Дүниеге ненің керегін!

Биология сабағы.

– Өмірбаев, қаңқа не үшін қажет?

– Тері түсіп қалмау үшін апай.

* * *

– Әке, мысал дегеніміз не?

– Білесің бе, балам, мысал... ол, енді қалай айтсам... Енді мысал дегеніміз... аң патшасы арыстан мен есектің сөйлесуі ғой, міне, біз сияқты.

Нағима ҚОЖАСОВА оқушы, Қызылорда қаласы.

* * *

Барсакелмес қорығы туралы не білесің?

Ұстаз сауалына парталас достың бірі былай жауап берді:

– Барсакелмес қорығы... Бұдан бұрын солай болған...  Қазір тікұшақпен барып келуге болады...

Ә.ҚАРМАШЕВА, оқушы. Қызылорда облысы.

КЕКШІЛ АҚТӨС

Жанат Қуаттың Ақтөс дейтін итін көп ызаландыратын. Кейде тас лақтырып, ұрып та кететін. Бірақ Ақтөс оны қаппайды, тек ала көзімен қарап, ырылдап қояды.

Бір күні ойнап жүрген Жанаттың малақайы үйдің іргесіне түсіп қапты, ал өзі доп қуып, көшеге жүгіріп кеткен болатын.

Ақтөс үйшігінен керіле тұрып шықты да, Жанаттың малақайын  тістеп алып, үйшігіне кірді. Ол малақаймен алысып, тістелеп ойнаған да жоқ, қардай аппақ төсінің астына басып алып, жата берді.

Жанат мұны көргенде, жылап жіберді. Алайын деп еді, иттен қорықты. Жақын келсе-ақ Ақтөс ырылдайды.

Ақырында оның малақайын Қуаттың әжесі алып берді. 

– Ақтөс саған өкпелі секілді ғой, кектеніп жатыр. Сен тәрізі, ұрғансың ғой оны. әйтпесе саған тиіспес еді, – деді.

Жанат үндей алған жоқ. “Ендігәрі тиіспеспін” деп ойлады. Ақтөстің кекшіл екенін, өзіне тиіспесе, оны мазалап, босқа ұра бермеу керек екенін енді түсінді ол.

Н.ҚҰСМАНОВА

Мәдіхат ТӨРЕЖАНОВ

ӨЗІНЕ ӨЗІ ІСТЕГЕН

әнібектің қарасын керісімен-ақ жап-жақсы ойнап жүрген балалар ойынын тастай қашады. Анадай жерге барып:

– Өзіне өзі істеген, өз бармағын тістеген, – деп, айғайлап тұрып алысады. әнібекке бәрінен де осы өлең жолдарын қосыла хормен айтқандары батады. Бұл сөз тіпті мәтелге айналып кетті.

Балалар айтса айтқандай, әнібектің өзінде де бар. Бәрін істеген өзі. Жолдастарын тілдеп, төбелесіп, әлімжеттік жасап, бездіріп алды. Ойынның шырқын бұзып  аяғын дауға айналдырып жібереді. Қыз балалардың бұрымынан тартқылайды. Ит екеш итті де, мысық екеш мысықты да шыбықпен шықпыртып, шырылдатады. әнібек үйде де тілазар. Бір нәрсеге жұмсаса, бармай, сілейіп тұрып алады. әжесіне тілі тиеді, іні-қарындастарына қол қатты. Енді ол кімге өкпелеп, кімге шағым айта алады?.. Балалар айтса айтқандай, “өзіне өзі істеген, өз бармағын тістегеннің” нақ өзі.

Жақан СМАҚОВ

ШЫМШЫҚ

Күн шықты, күн шықты,

Үйінен кім шықты?

Мен шықтым, сен шықтың,

Шымшық! 

Шымшық!

Ұяңнан сен шық!

Күн шықты, күн шықты,

Мен көрдім шымшықты.

Шымшық! 

Шымшық!

Ұяңнан сен шық!

Шымшық, шымшық, жем әкел,

Көп, көп әкел, тез әкел.

Балапаның тойсын,

Шырылдауын қойсын.

Шымшық! 

Шымшық!

Ұяңнан сен шық!

Қабдікәрім ЫДЫРЫСОВ

ТЕНТЕК  КҮШІК

– Күшігім тонды-ау далада,

Үйге енгізсем бола ма? – 

Деп едім, мамам құптады:

– Тек ұзақ үйде қамама.

Сол  бойы мамам асығып,

Кете барды жұмысқа.

Мойныма “Құтжол” асылып,

Еңбеді үйге, дұрыс па?

– Пеш жанында бол, – деп ем,

Айтқаныма көнбеді.

Көну қайда, 

Ол деген

Төрге қарай өрледі.

Жәй емес тағы, айғайлап,

Көтерді ол үйді басына.

Мен де жеттім “Қой-қойлап”,

Күшігімнің қасына.

Сөйтсем, ол үлкен айнадан,

Өзіндей күшік көріпті.

Көре салып байбалам,

Тұра ұмтылып беріпті.

Сайлаубай ТОЙЛЫБАЕВ

ТОРҒАЙ... ТОРҒАЙ...

Торғай, торғай, торғайым,

Жауларыңнан қорғайын.

Емін-еркін ұша бер,

Мен де соны қолдаймын.

Торғай, торғай, торғайым!

Қалатындай қиқылдап,

Шиық-шиық еттің шиқылдап,

Шашып берген жеміңді,

Жейсің сонша қиқымдап.

Қорқақсың-ау, қорқақсың,

Еңбек десе шорқақсың.

әдетіңді білемін,

Дайын асқа ортақсың.

Сондықтан да қорқақсың!

Торғай, торғай, торғайым,

Жауларыңнан қорғайын.

Қыстың қамын жаз ойлап,

Алдын ала бол дайын!

Солай, солай, торғайым!

Білгенге – маржан

ҚАР АТАУЛАРЫ

Қар – қыста жауатын ақ түсті тоңазыған атмосфералық тосап.

Ақша қар – жаңа жауған таза қар.

Ала қанат қар – бір аумаққа жауып, бір аумаққа жаумай жерге ала түскен қар.

Жапалақ қар – ірі түйіршікті жапырақтап жауған қар.

Көбік қар – жерге түскенде астыңғы қабаты ери беріп, беті көпіршіген жұмсақ қар.

Күртік қар – беті қатқан, жаяу жүргенде ақсақ ойылатын қалың қар.

Қасат қар – ұзақ жатқан қалың қар.

Қиыршық қар – жентектелген түйіршік қар.

Қырбақ қар – жұқа жауған қар.

Мұздық қар – үстін мұз торлаған, көкшіл түсті беті жылтыр сырғанақ қар.

Омбы қар – ат бауырлайтын қалың қар.

Сүрі қар – ерте түсіп ерімей, қыс бойы қалыңдаған тозаң топырақ сіңіп, беті күлгін тартқан нығыз қар.

Сіреу қар – ұзақ мезгіл мызғымай жатқан аяқ бастырмас, көлік жүрісіне бөгеу, қатты үрпек қар.

Үйме қар – боранды жел сырғытып, бір жерге тау-төбе үйілген қар.

Үрме қар – жел үрлеп, жиынтықтаған  тығыз қар.

Жәрдем КЕЙКІН

Қ А Ң Т А Р 

Сұлтан ҚАЛИҰЛЫ

ЖАҢА ЖЫЛ ҚАРСАҢЫНДА

Безендірдік

Аулада

Өсіп тұрған шыршаны.

әсемдеуге әр бала

Бар өнерін жұмсады.

Жасап келді бірі – піл,

Бірі – барыс, арыстан,

Бірі – қораз, бірі – құр,

Бірі – бүркіт, сауысқан.

“Қырау” да бар, “қар” да бар,

Іліп жаттық тырмысып.

Төбемізде қарғалар

Әрі-бері жүрді ұшып.

Шыршамыз тұр жасанып,

Ойыншықтар тізіліп.

Көз алмай біз,

Тамсанып,

Қарап тұрмыз қызығып.

Қуаныстық:

“Шамдары

Тіпті ғажап болды” деп.

Ал қарғалар

Маңдағы

Қарағайға қонды кеп.

Бізге де жұрт тамсанып,

Тұрсын дей ме қызығып,

Өздерінше 

Жасанып,

Күтіп отыр тізіліп.

Келіңдер, ән шырқайық!

ЖАУА БЕР, АҚША ҚАР!

Өлеңін жазған Несіпбек Айтов

әнін жазған Ахметхан Алпысбаев

Жауа бер өлкеме,

Ақ түбіт ақша қар.

Оранып көрпеңе,

Ұйықтасын бақшалар.

Қайырмасы

Жауа бер, жауа бер асыға,

Жанымды сүйсіңдір.

Бұталар басына

Ақ бөрік кисін бір.

Ырыс боп жауа бер,

Ертеңгі өсетін.

Қуансын қара жер,

Қуансын көшетім

Қайырмасы

Көк аспан желпісін

Ұлпаңды мамықтай.

Көктемнің көркі үшін,

Жауа бер жалықпай.

Базарбай ИСАЕВ

ЖАҢА ҒАСЫР

Баста, жаңа ғасыр!

Шашпа далаға сыр.

Тасып төгілші бір,

Ашып балаға сыр!

Туа дарыны бар,

Елдің ары бұлар.

Үлгі, өнегенің

Бала бәрін ұғар.

Сөзге тоқтай қалып,

Тұрар шоқтай жанып.

Өсек, өтірікті

Бала соқпайды анық.

Баста, жаңа ғасыр,

Шашпа далаға сыр

Құмар құпияңа 

Айтшы балаға сыр!

КЕЛ, ЖАҢА КҮН!

Жүрекке нұрлы жыр құйып,

Жаңа жыл, тағы келдің бе?

Жеткендей шыңға бір биік,

Шаттыққа тағы бөленіп,

Шырқайық “бейбіт күн” әнін.

Шыршаны қоршай дөңгеленіп,

Жағайық бейбіт шырағын.

Жаңа күн тағы күлімдеп,

Жаныма бақыт сыйлашы.

Жырлайын мен де бүгін көп,

Жақсыларыңды  жинашы.

Нұрсұлтан ҒАЛЫМБЕКҰЛЫ, 

Оқушы, Жамбыл облысы

Несіпбек АЙТОВ

Қањармандық қартаймас

Қабанбай батыр қартайыпты, сырқат көрінеді, жортуылдан қалған екен деген сыбысты жымысқы жау жоңғарлар естіпті.

“Ә, бәлем, өмірі сол Қабанбайдан-ақ көресіні көріп едік. Талай шабуылдасақ та, тауымызды шағып еді. Енді бір жеңетін тұс осы шығар. Көзі тірісінде Қабанбайды жер қаптырып, ауылын шауып қайтайық” – десіп, жоңғар жасақтары жасырын жорыққа аттаныпты. 

Жаман хабар Қабанбайға да астыртын жетеді. Жоңғарлар қапыда бас салғалы келе жатыр деген қауіп қазақтарды қатты үрейлендірді. Кеше ғана тас-талқаны шығып жеңілген жау күтпеген жерден қайта айналып соғады деген ешкімнің ойында жоқ еді. Ауылдастары аяқ астынан келген жауға қарсы тұруға өздерінше қам жасайды.

Бұл кез Қабанбайдың қартайған шағы екен. Батырдың болаттай бұлшық еттері босап, ауыр денесі әрең қозғалып, қайраты қайтып, ауру меңдеген кезі екен. Жау келе жатыр дегенді естігенде, Қабанбай төсектен басын жұлып алыпты.

– Қубас атқа ер салыңдар! Денемді қырық құлаш кездемемен мықтап таңып тастаңдар. Қатты шапқанда, бойым босамайтын болсын! – деп, әмір беріпті. Жасы кіші серіктері Қабанбайдың денесін сымдай ғып ширата қысып таңыпты. Көк сауытын кигізіп, көк найзасын қолына ұстатып, қубас атты көлденең тартыпты. 

– Аттан! – деп, атқа мінген екен, батыр Қабанбайдың дауысының зорлығы сондай, күншілік жерден естіледі екен дейді. Аз ғана қолдың басын құрап, Қабанбай келе жатқан жауды тосып алыпты.

Жаудың қарасы көрінгенде, батыр арыстандай ақырып, қарсы ұмтылыпты.

Қабанбайдың дауысын жоңғарлар да күншілік жерден таниды екен.

– Ойбай, Қабанбай өлгелі жатыр дегендерің қайда?! әлі сол қалпы ғой мынауың. Енді құрыдық! – деп, аттарының басын жалт бұрып, тұра қашыпты.

Ізденіп келген ежелгі жауды Қабанбай батыр өкшелей қуып, сазайын тарттырыпты.

Кәрілік жеңіп, ауру меңдеткен батыр осы жорықтан қайтып келе жатып, жолда қаза тауыпты. Содан қайтып жау Қабанбайдың өлгеніне де сенбейтін болыпты...

БАТЫР БАУЫРЖАННЫҢ ҒИБРАТТЫ СӨЗДЕРІ

Ел дегенде еміреніп, жұрт дегенде жүгіріп қызмет еткін.

Жерге тер төгіп, халыққа қан төгіп қызмет етуден аянба.

Ел үшін аянба – ерлігіңе сын, жұрт үшін аянба – жігіттігіңе сын.

Отан үшін, отқа түс – күймейсің.

Алтын басты болсаң да, ардан артық емессің.

Ердің түбі – намыс.

Сынаспай сырласпа.

Сен жаудан қашсаң, өмір сенен қашады.

Ердің Еділ тобығынан келмейді.

Ерлік – елдің қасиеті, жүректілік – жігіттің қасиеті.

Қарғаның өзі де, көзі де батыр.

Опасызда Отан жоқ.

Жауды өлтірсең – өлімнен құтылдың.

Өлтірмесең – өлімге тұтылдың.

Атақ – ерге сауға, олжа – елге сауға.

Олжа – елдікі, оған тимегін.

Ерлік елеусіз қалмасын.

Именіп жүріп көрген игіліктен, қарсыласып көрген бейнет артық.

Арпалысып жүріп алған абырой – өмірдің ең шырай бақыты.

Ерді ел үшін, жігітті жұрт үшін мақта.

Әзірлеген Алмабек СҰРАПБЕРГЕНҰЛЫ, зейнеткер, ұстаз.

Ақын Мырзахан АХМЕТ 50 жаста

ҚЫЗҒАЛДАҚ ТЕРЕ БАРҒАНА

немесе балалық шақтан бір елес

(баллада)

І

Қызғалдақ тұнған кез еді,

Қырмызы қырдың төсіне.

Құлпырды дала безеніп,

Ілесіп мезгіл көшені.

Келеміз, міне, топ бала,

Жаңғыртып жаудың қойнауын.

Қарамай соқпақ, соқтаға,

Тұрғандай күтіп тойлы ауыл.

Астында қалды қырқаның,

Қосыла жайған қойымыз.

Ұсынысы еді Нұрқаның:

Қызғалдақ теру – ойымыз.

Сенгісіз шын ба, елес пе,

Саулады көктен нұр қандай!

Шығып ек жасыл белеске,

Шоқ болып жанып тұрғандай.

Шоқ болып жанып тұрғандай,

Қыр төсін жапқан қызғалдақ.

Қарайсың қалай нұрланбай,

Қойғандай бейне бізге арнап.

Әп-сәтте кеттік жарысып,

Жүгіре теріп қызғалдақ.

Балбырап бойда қан ысып,

Бір сезім ойды сүзді алдап.

Толса да лезде қолымыз,

Аз болып бізге көрінді.

Алыстап кеткен жолымыз,

Қырмызы дала керілді...

Күн бата қайттық ауылға

Еске әзер түсіп қойымыз.

Құшақта бау-бау қызғалдақ,

Мақтаныш тұнған бойымыз.

Жол үсті бізге кездесті

Ақсақал ата Елемес.

Мінезге жан ба төзбес-ті,

– Бұларың, – деді, – жөн емес.

Байлығын туған даланың,

Тонауға, сірә, бола ма?

Ісі ғой, әттең, баланың

Өкініш орны тола ма?!

Мезгілсіз солған ару гүл

Қалайша тұқым шашады?

Күндерде бір күн зәру бұл,

Орынын тікен басады. –

Айтты да осы сөздерді,

Атамыз тартты қиялап.

Кенеттен реңім өзгерді,

Кеудеме кірбің ұялап.

Биледі кенет бір елес,

Мезгілсіз күн де батқандай.

Құшақта гүлім гүл емес.

Сәбилер жылап жатқандай.

Үйіме жеттім әзер мен

Өзімнен өзім ұсақтап.

Қызғалдақ емес, сол күні

Өксіген өкініш құшақтап.

ІІ

Арадан өтті сан жылдар,

Сондағы ұлдар ержеттік.

Сан тарау жолдай тағдырлар

Әр қиырларда тербетті.

Оралдым туған далама

Балалық шақты сағынып.

Қараймын сай мен салама,

Құштарлық сезім ағылып.

Күн ұзақ кездім түз, белін,

Жабырқап жатыр айналам.

Қызғалдақтарды іздедім,

Қып-қызыл шоқтай жайнаған.

Қайда деп көңілім сұрайды,

Бұрынғы сырбаз сұлулық.

Жұпыны далам мұңайды,

Сезілмей жүзден жылылық.

Қызғалдақ көрдім жалғыз түп,

Тас түбін өскен сыналап.

Жанына батып жалғыздық,

Тұрғандай мені кінәлап.

Санамда сыңсып бала мұң

Пәсейдім кенет көк белдей.

Балалық шағым даланың

Байлығын тонап кеткендей...

Сенің білгің келе ме?

Тікұшақтың НЕГЕ ҚАНАТЫ ЖОҚ?

Аспанға ұша алатынның бәрінің қанаты болады. Мысалы, көбелек, жарқанат, бүкіл құс атаулы, тіпті кәдімгі самолет те қанат арқылы ұшады. Тікұшақтың да қанаты бар... Қай жерінде деймісің? Арқасында тұрған жоқ па.

“Аға-ау қайдағы қанат, оныңыз әуе пәресі ғой!” – деп, дау айтуың мүмкін.

Міне-міне. Сол тікұшақтың арқасында айналып тұрған ұп-ұзын, жап-жалпақ пәре, әрі қанат – яғни “бұрандақанат” қызметін атқарады. Оның самолет немесе құстың қанатынан еш кемдігі жоқ. Үлкені машинаны жерге құлатпай көтеріп тұрса, одан кішіректеу екіншісі тікұшақтың ұшуына көмектеседі.

Мен саған бір титімдей тікұшақтың басынан өткен оқиғаны айтып берейін. Ол бір жолы самолетпен бірге сапарға шығыпты. Содан Титімдей тікұшақ жол бойы жоғарыдағы қанатты серігінен көз алмай: “Сенікіндей сұлу қанат менде неге жоқ?” – деп қыңқылдай береді.

Бір мезгілде екеуі жерге қонбақшы болады. Титімдей тікұшақ бірден бұлтты тесіп өтіп, шағын ғана алаңқайға дік етіп қона қалады. Ал самолет оның төбесінен олай бір, бұлай бір зу етіп айналып жүріп: “Міне, өзіңнің артықшылығыңды көрдің бе енді... Мен жерге қону үшін ерте бастан дайындалып, бірнеше шықырым бұрын бірте-бірте төмендеуім керек. Ал жері тегіс кең алаң болмаса тағы қиын. Аяғым жерге тиген күннің өзінде екпінімді тежей алмай біраз жер жүгіруіме тура келеді” – дейді. 

Біраз отырған соң титімдей тікұшақтың қайтадан ұшқысы келеді. Содан торғай сияқты пыр етіп, бірден аспанға көтеріле жөнелді.

“Міне, бұл – сенің екінші артықшылығың. Мен ұшу үшін кемінде бір шақырымдай жүгіріп, екпін алуым керек. әйтпесе жерден көтеріле алмаймын” – дейді бұған самолет.

Титімдей тікұшақ өзінен төменіректе ұшып келе жатқан тағы бір тікұшақты байқап қалады. Содан екеуі бір-бірінен жөн сұрасып аспанда тура инеліктер сияқты бір орыннан қозғалмай тұра береді. әңгімелесіп болған соң, өз жөндеріне кетеді. Титімдей вертолет жол бойы біресе бір бүйіріне жантая, енді бірде шаянша артқа шегініп ұшқанын байқамапты да.

“Көрдің бе, сенің менен артықшылығың қаншама! Мұндай өнер менің қолымнан ешқашан келмейді!” – дейді оған Самолет риза болып.

Содан бастап бірде-бір тікұшақ самолеттің қанатына қызықпайтын болыпты.

Жүнісхан БАҚАЙ

Шымшымалар

ӨЗІМЕН ӨЗІ

Түсінбейді, білмейді

Үй ісінде борышын.

Айтсаң, құлаққа ілмейді,

Тигізбейді қол ұшын.

БАҚШАБЕКТІҢ ДАҒДЫСЫ

“Теңге-тиын” дегенде, 

Күлімдейді Бақшабек.

Үйге біреу келгенде,

Қыңқылдайды “ақша” деп.

БІЗДІҢ ҮЙДІҢ БАЛАСЫ

Мезгіл-мезгіл жетіп кеп, 

Дастарханды ашады.

Дайын асты ішіп-жеп,

Қайта сыртқа қашады.

ДАЛАҚБАЙ

Кітабын қолға алады,

Ерініп, селқос парақтап.

Ойынға барын салады,

Айғайға басып далақтап.

Ислам ШҰҒАЙЫПҰЛЫ

ЖАҢЫЛТПАШТАР

Жерге қатса тоң қалың,

Тоң қалың деп, тоңбадым.

Тоңбай тонды таңдадым,

Тонды қысқа қамдадым.

Тонсыз сөйтіп қалмадым,

Тонды текке алмадым,

Тон кидім де тоңбадым!

Тондай тері қолқабым.

* * *

Қабат-қабат көк көрпе,

Көк көрпедей жоқ көрпе.

Күнмен тіккен бес көрпе,

Айта алмассың бос көрпе.

Және де бар қос көрпе,

Одан аспас еш көрпе!

* * *

Ақша қардай,

Ақ пүліш.

Ақ пүліштей,

Ақ күріш.

Ақ күріш те,

Ақ пүліш...

Ескермес СәРСЕНБАЕВ

ЛӘҢГІШІ

Аяқ киімді құртып,

Сабақты мүлде ұмытып.

Досы етіп ләңгіні,

Тебеді әли әр күні.

ӘЛИ МЕН КҮШІК

Ұрамын деп күшікті,

әли құлап түсіпті.

Жылап, сипап отыр ол

Шекедегі ісікті.

Ескен ЕЛУБАЕВ

АТЫШУЛЫ ҚАЛАЛАР

Қалалар бар әлемде,

Тамсандырған халықты.

Ол қалалар әр елде

Несіменен даңқты:

Париж – Эйфель мұнарасымен,

Нью-Йорк – Бродвейімен,

Лондон – Скотланд Ярдымен,

Москва – Кремлімен,

Вашингтон – Ақ үйімен,

Рим – Колизейімен,

Афины – Акрополімен,

Стамбул – Ая София мешітімен,

Дели – Тадж Махал мавзолейімен,

Санкт-Петербург – Эрмитажымен,

Копенгаген – Русалкасымен,

Түркістан – Қожа Ахмет кесенесімен,

Мехико – Халқының санымен,

Сочи – курорттарымен,

Милан – “Ла Скала” театрымен,

Ал, Алматы ше?

Меніңше, “Арасан” моншасымен...

Сөз сырына үңілсек

Қараша үй – аңшылар мен ұзақ сапар шеккен жолаушылар пайдаланатын жеңіл, жинақы үй. әдетте жалпы ұсқыны көз тартпайтын, қораштау, сән-салтанаты жоқ, тұрпат-тұрқы ұсқынсыздау, тұрмысы нашар және кедей кісілердің қолданатын үйі. Ұзақ жыл өзгеріссіз, жаңаланбай қолданғандықтан үзік, туырлығы үй ішіне жағылған оттың ысынан қара-қоңырланып, ыстанып кеткендіктен қараша үй аталған. Байлардың мал бағатын жалшыларының үйлері де солай аталады. Қараша үйдің көңілді жылытатын ұғымы да бар. Кеңпейілді, жомарт, жайсаң көңілді де білдіреді. Өйткені, мұндай үйлер келген қонақтарды талғамай қарсы алып, беретінін беріп шығарып салады.

ҚарҒы – Аңға алып шыққан және қабаған итті байлап ұстау үшін иттің мойнына  тағатын қайыстан жасалған мойындық. Қарғыға жіп, шынжыр тағылып, итті байлап қояды. Сол мойынға тағылған мойындық қарғы немесе қарғы бау деп аталады.

Құрманбай ТОЛЫБАЕВ

БӨКЕН ҚАЙДА ОЙНАЙДЫ?

Бес жасар Төкеннің 5-сыныпта оқитын Бөкен атты ағасы бар-тын. Екеуі өте тату, үнемі бірге ойнайды. Бөкен – талай-талай дүбірлі бәйгелерде атқа шауып, жүлде алып жүрген шабандоз бала. Бірде бұлардікіне алыстан әкесінің досы қыдырып келді. Қонақ пен отағасы  әңгіме шертісіп отырған. Сөз арасында әкесі Бөкенді “аттың құлағында ойнайды” деп қалып еді, оны құлағы шалып қалған Төкен:

– Иә, саған, Бөкен аттың құлағында емес, менімен бірге ана құмда ойнайды, – деп, күнде өздері ойнайтын құм үйіндісін нұсқады.

Ерназ ҚОБДОЛДИН, оқушы.

Шығыс Қазақстан облысы

Күршім ауданы.

АҚҚАЛА

Топ бала

Топтана 

Соғады аққала

Сүйкімді боп қана

Қарайды ол шаттана.

Қаншама баптама,

Шыдайды бір қысқа.

Әттең-ай аққала,

Өмірі тым қысқа!

Гүлжайнар ҚАЛДИНА

Ақтөбе облысы,

Шалқар ауданы.

Тұрсын ЕЛЕУСІЗҰЛЫ

ҚЫСТА ТОРҒАЙ АЙТАДЫ:

Айтсам көңіл хошын,

Адам менің досым!

Алай-түлей қыста,

Жан қиналған тұста.

Терезеден дән шашып:

“Қалды, – дейді, – қарны ашып”.

СИЫР АЙТАДЫ:

Беретінім –

сүт,

бәріңізге –

құт!

Ал, жейтінім –

шөп,

болса екен – 

көп!

Нұртас ӘБІЛХАНҰЛЫ

ҚАЗАҚТЫҢ ҚАСТЕЕВІ

Тума, табиғи талантымен қазақтың Қастееві атанған әкем туралы әңгіме айту, оның туған перзенті мен үшін мақтаныш әрі үлкен парыз деп ойлаймын. Ол кісінің көзі тірісінде жастау болдық. Сол жастықпен әбілхандай әкеміздің қадір-қасиетіне шынайы жете алдық па, жоқ па білмеймін. Тек бір білетінім, ол біз үшін үлкен өмір академиясы еді. Олай дейтінім...

Алматының оңтүстік-шығысындағы қара шаңырағымыздан адам үзілмейтін. Қазан-қазан ас пірісіп, самаурын-самаурын шай қайнатып, күні бойы қонақ күтуден қолы босамайтын шешеміз Сақыштың қабақ шытып, кейістік білдіргенін көрмеппіз. Үйге келген көп кісіден кейде үстімізге көрпе-жастық та тимей қалатын.

Біз ес білгелі санамызға жия бастағанымыз қарапайымдылық, кішіпейілділік, кісілк, адамға қиянат жасамау, біреудің сыртынан жалған сөз айтып жолын кеспеу болатын. Жан тазалығы мен ар тазалығы, ішіне қылаудай кірбің ұялатпау, қызғаныш тудырмау еді көрген тәрбиеміз.

Рас, ол кездері Алматыдағы жалғыз №12 қазақ мектебіне ілігу қиындау болды ма, біздің үйдегі сегіз ұл-қыз да орыс метебінде  оқыдық. Кейде құрдастары әкеме:

– Әбілхан-ау, нағыз қазақ бола тұра, мына балаларыңды орысша оқытқаның не? – десе, әкем:

– Кезінде өзім тілімді түсінетін адам таппай қиналғанмын. Қашанғы тілмаш жалдаймын. Ең болмаса балаларым бір кәдеге жарар, – дейтін. Мұнысы оның орыс тілінен қорлық көргенін байқатса керек.

Орысша оқыды деген атымыз болмаса, үйде таза қазақша сөйлейтінбіз. Кейде бір нәрсені орысша айтып қалсақ, ол кісі соның қазақша баламасын тапқанша бізбен сөйлеспей қоятын.

Әкеміз бізді қарапайымдылыққа тәрбиелегені сонша, әлі күнге дейін қай-қайсымыз да Қастеевтің ұл-қызы едік деп ол кісінің атын, атағын пайдаланып көрмеппіз. “Біреуден әлденені талап ету үшін ең алдымен еліңе сіңірген еңбегіңді таразылап ал, соған лайықсың ба, дәлелде, содан кейін барып міндет етуге құқылысың. Еңбегін бұлдағанның беделі болмайды”, – дейтін әкем.

Қазіргі қазақ өнерінде өзіндік қолтаңбасы бар талантты суретшілердің көбі әкем әбілханның тәрбиесін, үлгісін көргендер, шешем Сақыштың қолынан дәм татып, аналық ақ батасын алғандар. Қазақта: “әкең өлсе де, әкеңді көрген өлмесін”, деген сөз бар ғой. Ш.Ниязбеков, А.Ғалымбаева, Г.Исмайылова, Қ.Телжанов, С.Мәмбеев, Ү.Әжиев және тағы басқаларды көріп, олардың аузынан әкем туралы жылы лебіз естісем, төбем көкке жеткендей қуанамын. әкем өзінің қаншама атақ-даңқы бола тұра, өнері әлемнің түкпір-түкпірін шарлап жүрсе де: “Мен ел білетін Қастеевпін”, деп кеудесін қаққан емес. Қандай мақтау, мадақ естісе де қарапайым қалпы, кішіпейіл күйінен жаңылыспай, ризашылығын тек өзіне тән жылы жымиыспен сездіретін.

АДАЛДЫҚ

Қаншайым апайдың екі ұлы бар. Үлкені – Алмас сегізде, кішісі – Алмат алтыда. Бірде олардың анасы базардан мандарин алып келді. Екеуі қуанып біразын жеді. Қалғанын ертең жемек болып келісті. Түнде Алмас інісіне білдірмей тағы да үш мандарин жеп қояды.

Алмас ертеңіне кітап оқып отырса, Алмат мандариндерді алып келіп: “Кешегі келіскеніміздей тең бөліп жейік” – деп бес-беспен бөлді. Біреуі артық қалғанын көрген Алмат: “Сен үлкенсің ғой, мынаны сен же”, – деп алтыншысын Алмасқа ұсынды. Түндегі ұрлығы есіне түскен Алмас қатты ұялды. Оның мандаринге зауқы соқпады.

Жарқынай САДЫҚОВА,

Оңтүстік Қазақстан облысы

СЫЙЛЫҚ

Үйге бұртия кірген Таңат, өзінің велосипеді жоқтығын, Қанат досы велосипедін тептірмейтінін айта келді. Оны түсінген апасы:

– Жүр, әкеңе айтайық, – деді.

әкесі:

– Дүкенде велосипед бар екен. Апаң екеуің сатып ала қойыңдар, – деді. Екеуі дүкенге келді. Бір бұрышта жұрт үймелесіп жатыр. “Бұл не екен?” деп бұлар да мойнын созысты. Бойы жетпеген Таңат шешесіне қарап:

– Апа, ол не? – деді.

– Жемпір сатып жатыр екен. Қап, ақшаның болмағанын қарашы. әкеңе сатып әперетін. Бүгін – оның туған күні ғой.

– Онда мен великті алмаймын. Одан да әкеме жемпір сатып алайық. Менен сыйлық болсын.

Баласына ырза болған апасы Таңатты бауырына қысып-қысып қойды.

Салтанат ТҮМЕНБАЕВА, 

Қарағанды облысы.

Тоқбай ИСАБЕКОВ

АТ ЕРТТЕУ

Тайымды алдым жүгендеп,

Сипап шықтым бір үстін.

Тұрманымды түгендеп,

Ерттеуге кеп кірістім.

Салдым жұмсақ пішпегін,

Үстіне оның тоқымды.

Тоқымға кеп түсті ерім,

Болды ерекше қонымды.

Құйрық-жалын ұйысқан,

Тал-тал қылып тарадым.

Салып оған құйысқан,

Сәл шегініп қарадым.

Төс тартпадан айырып,

Үзеңгіні түсірдім.

Мықтап тарттым айылын,

Жеткенінше күшімнің.

Омырауға әдемі,

Өмілдірік байладым.

Мініп атқа ал енді,

Көкпар тартып ойнадым.

Білгенге – маржан

АТ ӘБЗЕЛДЕРІ

Жүген,

Сағалдырық,

Белдік,

Шапайыл,

Тоқым,

Аткөрпе,

Қанжыға,

Үзеңгі бау,

Атсоғар,

Дойыр,

Бүлдірген,

Ауыздық,

Айыл,

Керайыл,

Айылбас,

Терлік,

Бөктергі,

Ердің қасы,

Өмілдірік,

Бұзауөрме,

Бұзаутіс,

Тізгін,

Тартпа,

Төсайыл,

Доғабас,

Аткөпшік,

Бөктерме,

Үзеңгі,

Құйысқан,

Қамшы,

Бұзауөрім, 

Ер,

Боқан ер,

Бежін ер т.б.

Әзірлеген Қыдыралы ҚОЙТАЙ

Ақылбек ШАЯХМЕТ

ТЕКЕМЕТ

Киіз үйдің төріне

Төселіпті текемет

Текеметтің өңіне,

Түскен өрнек өте көп.

Көрген кісі пайымдар,

Мынау гүлдің сабағы.

Қошқар мүйіз оюлар,

Көздің жауын алады.

Ұнап барлық адамға,

Қиялыңды жетелеп,

Жып-жылы боп табанға,

Тиеді екен текемет.

Нұрлан ҚҰМАР

Балдай ҚАЙМАҚ

– Қандай дәмді, балдай қаймақ! – әділдің әңгімесі осылайша қазақтың қаймана тамағын марапаттаудан бастау алатыны қызық. Ауылдан әжесі жіберген бір бәнкі  тағамды тауыспайынша аузына тыным жоқ.

– Жесеңші, бұл қаланың ашыған айраны емес қой! –деп інісі әсетке де қолқа салды. Сөйтті де бір кесе қаймақты тауысып салды. Үй-іші еріксіз оның айтқандарына құлақ түрді. Көкесі тіптен күліп жіберді.

– Әділ ауылды сағынған ғой. Барлық мәселе сонда болып тұр.

Расында да ол ауылдың әрбір ағашын, тасын, балаларын әспеттеп айтуға әуестеніп барады.

– Мына қаймақты әжем жасаған. – әділ сөйлеп отыр. әсет болса әжесінің суретін ойша сызып, көз алдына әкелді. Елжіреп сөйлейтінін қалайша ұмытар? Құлағына жұмсақ үнімен баяу қалыпты бір дыбыс келді. Қол машинасымен сүт тартып жатыр. Сұп-сұйық болып, дірілдеп аққан қаймақ көз алдына елестеді. Мұздатқышқа қойып еді, қатқан қаймақ болды да қалды. Рахат! Жүрекке тимейді, жанға жұғымды.

Екі ұл бір мезгілде тағы да қаймаққа қасық салды. Онда аяулы әженің немерелеріне деген махаббаты жатқандай екен...

Нұрлан ҚҰМАР

АҚПАН НЕГЕ АҚЫРАДЫ?

Ақпан айы басталғалы Сәтжанның далаға шығуға азайды. “Боранды күні ит пен бала құтырады” дейді әжесі.

Ақпан ақырып тұр.

– Неге ақпан ақырады? Ит бәлки тағылығын жасар, бірақ бала беталды бұзылмайтын болар. Ол әжесіне ішінен өкпелеп, томсарып біраз отырды. Шыдамы таусылып, сырғанақ жаққа барып та келді. Шынында да балалар көрінбейді. әлдене кеп бетін шымшып-шымшып алды. Кеңсірігі ашып, көзіне қар тығылды. Қолының саусағын, башпайын әлдене түртіп, үзгісі келеді. Мойнынан, жеңінен кірген ызғырық жел денесін тітіркендіреді. әйтеуір, ақтүтекте адасып, үйіне әзер жетпеді ме?

Бәрібір, ақ қар қандай әп-әсем. Терезеге тақалып келген-ді. 

– Мәссаған. Қорадағы жирен қасқа атты суретке салып қойған кім? Өрнектелген ақ қырау бейне әйнекке жабысып, жалтырап, мың құбылады. Бажайлап қараса, аттың үстінде отырған өзі емес пе? Құлақшынының сол жақ бауы өткенде үзіліп еді, сонысына дейін қалдырыпты. Мазақтағаны ма? Тіптен, тонының етегінің жырығына дейін айнытпай кестелегені ғой.

Сейткенше болмай, бір құшақ суық ауа ішке енді. Хош исі қандай! Міне, қызық! Сыртта жаюлы тұрған кірлер сықырлап қатып қалған. Иелеріне ұқсаған киімдер бұл жолы тым қолапайсыз, күжірейген, сірескен. Оларды апасы жіпке тізіп жатыр.

Мектептен оралған Асхат та сырт киімін шешпестен, тура пештің түбіне барып тығылды.

Ертең бәрібір далаға шығамын. Аққала соғып, шана таппесем бе? 

Ақ көрпе жамылған аппақ әлем Сәтжанды қол бұлғап шақыра береді...

Нұркенже ХАСЕНОВ

БИІКТІК ЖҰМБАҒЫ

Биік төбе, қарлы қыс,

Бәрімізде қол шана.

Жиналамыз асығыс,

Құр қалардай соншама.

Шығу керек төбеге,

Шаршатады-ау бұл бірақ.

Жақсы-ау сосын төменге

Зуылдаған құлдырап.

Қиын осы неліктен 

Көтерілу жоғары?

Зулау оңай биіктен,

Неге?

Ұқпаймын соны әлі?!

Нұрхан ЖАНАЕВ

ҚЫС

Көрмесе адам сағынар,

Қыстың аппақ қары бар.

Қыс қызығы қарында – 

Зымырайтын шаңғылар.

Зымырайтын шаналар,

Мәз болатын балалар.

Қыстың қызықтарындай,

Қызықты кім таба алар?!

Аққалалар соғылар,

Бет те аязға домбығар.

Қыз-қыз қайнап денелер,

Күш-қуатқа толығар.

Қыс жаңартар даланы,

Қыс ширатар баланы.

Шырайланып жүздері,

Бал-бұл жанар жанары.

Білгенге – маржан

ТАҢ МЕЗЕТТЕРІ

Таң – түн қараңғылығы ыдырап, күн шығар алдындағы мезгіл.

Түн көбесі сөгілді.

Түн көрпесі түрілді.

Жұлдыз сөнді.

Таң алды.

Таң саз берді.

Таң білінді.

Таң сібірледі.

Таң шеті сөгілді.

Таң қылаң берді.

Таң белдеуленді.

Таң рауандады.

Таң құланиектенді.

Таң бозарды.

Таң сазарды.

Таңсәрі (құлқын сәрі).

Таң арайы.

Таң ағарды.

Таң алакеуімі.

Бозала таң.

Ала-көбең.

Елең-алаң.

Таң шапағы.

Бозторғай шырылы.

Жер ағарды.

Таң атты.

Жәрдем КЕЙКІН.

Мұзафар ӘЛІМБАЙ

ӨТІРІК ӨЛЕҢДЕР

Мүйіздеп бұзау бұқаны,

Зәразап бұқа зытады.

* * *

Бетпақтағы құрбақа,

Айға ұшыпты күн бата.

* * *

Үйреніп түйе малтуды,

Жаңқадай көлде қалқыды.

* * *

Қасқырға лақ шапқан,

Балғаны шеге қаққан.

* * *

Жазға салым қамдана,

Шана жектім арбаға.

* * *

Су құйдым да шам жақтым,

Үнділерге қар саттым.

Жеткерген әБДІРЕЙҰЛЫ

ЖҰМБАҚТАР

Жарық қылып бөлмені,

Қыстай кетпес өрнегі.

(Терезе)

Қалқып ұшып тозаңы,

Көкке қолын созады.

Түрткен сайын егесіп,

Делебесі қозады.

(Түтін)

Төңкерілген төбеңде шағын аспан,

Тамшылардан қорғайды жамырасқан.

(Қолшатыр)

Көлкіп жатқан сұйық,

Қымтанады қыста

Шыны сауыт киіп.

(Су)

Бала тілі – бал

– Тәттім менің, – деп еркелеткен анасына Сәбит:

– Мама, мені жеп көрдіңіз бе? – депті.

* * *

Аулада әкесінің трактордан асқабақ түсіріп жатқанын көрген Марат:

– Тасбақа, тасбақа! – деп айқайлап, үйге қарай қаша жөнелді.

Сасқанымыздан біз күліп жіберіппіз.

Жансая БАЙЖАНОВА,

оқушы.

Қызылорда қаласы.

Мамасы Жанарға:

– Жанар, есіңде болсын, бүгін істеймін деген ісіңді ертеңге қалдырма, – деді. Сонда Бауыржан:

– Мама, ертең жейміз деп қойған торттан неге бүгін жемейміз? – деді.

Жібек ҚАЗАҚБАЕВА,

Қарасаз ауылы,

Жуалы ауданы.

Ұсақ тесіктері көп туфли сатып әкелген Асанға Марат:

– Сен-ақ тышқан кемірген бәтеңкеге үйір екенсің... Аларда жөндеп қарап алмай ма екен? – деді ол.

Бақытжан КЕНЕБАЕВ,

Абай атындағы орта мектеп.

Арқалық қаласы.

Сенің білгің келе ме?

ҚАРА ТЕҢІЗДІҢ СУЫ ШЫНЫНДА ДА, ҚАРА МА?

Кез келген ертегі немесе ән атаулыда теңіз кездессе, міндетті түрде – “көк теңіз” болып келеді.

Ал дүние жүзінің картасына көз салатын болсақ – теңіз атаулының ешқайсысы көк теңіз деп аталмайды екен. Кездесетіні – Қара теңіз, Ақ теңіз, Сары теңіз. Тіпті Қызыл теңізге дейін бар.

Теңізшілердің кез келгенінен теңіздегі судың түсі қандай деп сұрасаң – бірден көк деп жауап береді сөзсіз. Қара теңіздің де, Қызыл теңіздің де суы көк екендігінде дау жоқ.

Оларға оған теріс ат қойып, шатастырып жүрген кім болды екен?

Ешкім де емес. Шатысқан ештемесі де жоқ.  Тек Қызыл теңіздің бетін шынымен қызыл қоңыр балдыр жауып кететін кездері болады. Сондықтан теңіздің қызыл болып көрінетіні рас. 

Сары теңіз суының сап-сары болып жататыны да шындық. Тек түгелдей емес. Сары өзен атанған Хуанхэнің теңізге құяр сағасы ондаған шақырымға дейін лайланып сап-сары болып жатады. Хуанхэ ағызып әкелген сары батпақ бірте-бірте сейіліп, теңіз төріне ұзаған соң мүлде білінбей кетеді. Одан әрі бұрынғыша көк теңіз басталады.

Ал Ақ теңіздің неліктен ақ аталғанын білгің келе ме? Бұлай аталатын себебі солтүстікте, суық жақта орналасқандықтан оның бетін көбіне мұз құрсап, аппақ қар басып жатады. Ақ теңіз аты содан шыққан.

Енді Қара теңізге келейік. Оның жағалауында дем алып қайтқан сан мыңдаған балалардың кез келгені Қара теңіздің көкпеңбек суын, шуақты күнін көпке дейін ұмыта алмайды. Алайда ол жадыраған жаз айының өзінде ылғи көкпеңбек күйінде жата бермейді. Аспанды қорғасын бұлт қаптап, теңізде ақжал толқын жөңкілген шақтарда ол қара көк түске еніп, тұңғиық кейіпке түседі.

Мәрмәр теңіз деген де бар. Онда ерте заманнан мәрмәр шығатын арал болған. Сол мәрмәр тиелген кемелер осы теңізбен жан-жаққа жол тартып, ағылып жатады екен. Мәрмәр теңізі аталуы осыған байланысты.

Белгілі бір арал атымен аталып кеткен теңіздер де көп. Мысалы, оған Ява теңізі, Гренланд теңізі, Жапон теңізі сияқтылар жатады. 

Маржан теңізі ондағы сан мыңдаған маржан аралдары мен аралшықтарының атына қарай қойылған; Охот теңізі – өзіне келіп құятын Охот өзенінің атына орай аталған; Андаман теңізі мұндағы аралдардың, оны мекен еткен андамандықтардың атымен аталып кеткен.

Ал кейбір теңіздерге бір кездердегі атақты теңіз саяхатшыларының аты берілген. Лаптевтер теңізі, Беринг теңізі, Баренцев теңізі... соның айғағы.

Теңіз болған жерде, шетсіз-шексіз көк теңіз деп суреттеу шартқа айналған. Шын мәнінде оның бәрінің шет-шегі – кәдімгі жағасы бар. Жағасы жоқ теңіз біреу ғана. Ол – Атлант мұхитының жылы суында орналасқан Саргасс теңізі. Оның шегі – құрлық емес, мұхит ағыстары. Оның мұхит суынан түсі бөлек екендігін кеме палубасынан байқау қиын, ал самолеттен қарағанда айқын аңғарылып жатады.

Американы ашқан атақты жињанкез Христофор Колумб өзінің желкенді кемелері – каравеллаларымен Атлант мұхитын бойлап ұзақ сапарға аттанады. Бір кезде оның теңізшілері “Жер! Жер көрінді!” деп қуана айғайлайды. Алайда, алыстан жер сияқты болып көрінгеннің бәрі, шындығында... балдыр еді... Теңіз бетіндегі балдырдың қалыңдығы сонша, кей тұсы тұтас кілем сияқтанып құлпырып, көкбурыл тартып жатса керек. Ғалымдар ондай балдырды “саргасстар” деп атайды. Бетін балдыр қаптаған, жағасы, шет-шегі жоқ сол бір ғажайып теңіз осылайша “Саргасс теңізі” аталып кеткен екен.

Құдиярбек АҒЫБАЕВ

ТЕРЕЗЕ

Күннің нұры бөлмеге,

Терезеден тарайды.

Самолеттен жерге де

Терезеден қарайды.

Жауында да, қарда да,

Пана болып тұрады.

Ойнайын деп сәл ғана,

Тиіп кетсең сынады.

Емес сірә, таусылар,

Сыртта нөсер құйып тұр.

Терезені тамшылар

Демілдетіп жуып тұр.

Тұрсын ЕЛЕУСІЗҰЛЫ

ӘЛЕМДІК МҰЗ АЙДЫН

Алатаудың етегі,

Мың құлпырған жотада.

Көрген түстей ертегі –

Ғажап айдын о, тоба?!

Ашық аспан мөп-мөлдір,

Алатауым – ақ маңдай!

Жалтыр мұзша көктеңбіл,

Сырғана деп жатқандай.

ПАЛУАН

Білегінде бұлтылдап,

Бұлшық еті ойнайды.

Ешбір тынбай, ол шындап,

Жеңіс жолын ойлайды.

Кіріп кетіп ішіне,

Аяқтан да шалады,

Сенгеннен соң күшіне,

Тік көтеріп алады.

Шолпан ЕМБЕРГЕНОВА,

4-“в” сынып оқушысы.

Қызылорда қаласы.

ҚАСҚЫР, ТҮЛКІ ЖӘНЕ ҚОРАЗ

(Шешен халқының ертегісі)

Бірде аспанмен тілдескен тау биігіндегі орман арасында қасқыр, түлкі, қораз үшеуі бас қосып, түлкінің ұсынысымен үшеуі қала салатын болып келіседі.

– Сонда қалай саламыз? – деп сұрайды қасқыр мен қораз түлкіден. – Неден бастаймыз?

– Қасқыр орманнан ағаш әкеледі. Мен көкке қарай түтін будақтатып отырамын. Ал қораз таңертең айғайға басып тұрады. Сонда жұрт бізді қала салып алыпты деп ойлайтын болады, – дейді Түлкі.

Ертеңіне Қасқыр отын әкелуге орманға кетеді. Соны пайдаланып қоразға тұра ұмтылады. Қаша жөнелген қораздың құйрығы аузында қалады.

Қайтып оралған қасқыр ағаш басында құйрықсыз отырған қоразды көреді.

– Саған не болған? – дейді оған таңдана қарап.

Қораз оған болған жайды түгел айтып береді. Ашуы келген қасқыр қасында отырған түлкіге бас салғанда, аузында түлкінің үлпілдек құйрығы ғана қалып қояды.

Ытырылып шетке шыққан түлкі қасқырға мойын бұрып:

– Бір-біріміздің құйрығымызды жұлып ала беретін болсақ, бұл түрімізбен ешқашан қала сала алмаймыз ғой, – десе керек.

Орыс тілінен аударған Сұлтан ҚАЛИҰЛЫ

Жәнібек КәРБОЗИН

КІМ ҮЛКЕН

Асан алтыда, Үсен бесте. Асан – ұрыншақ, шыдамсыз, шатақ құмар. Ал Үсен оған керісінше. Бір қызығы: жасы кіші Үсен ағасы Асанды үнемі қадағалап қарап: “Асан, олай жүрме, былай жүр; Асан, машина келе жатыр, жолдан шық; Асан, сызға отырма, ауырып қаласың!” – деп, үлкен кісідей-ақ, қақпайлап жүргені. Мұны байқаған бір адам Үсенге:

– Үсен-ау, Асанның жасы алтыда, ал сенің жасың бесте. Ол сенен үлкен, аға ғой!  Сен оған неге қамқоршы бола бересің?! Қайта, жасы үлкен кісі кішілерге қамқор болуы керек емес пе?! – деп сұрады. Сонда Үсен:

– Жо-о-оқ! Асан үлкен емес, мен үлкенмін. Өйткені, мамам: “Біреуге қамқор бола білген адам қашан да үлкен болады” деп, күнде айтады, – деді.

әлгі кісі Үсеннің ересек адамша айтқан сөзіне риза болып:

– Мамаң ақылды кісі екен. Өте дұрыс айтқан! – деді. 

Есіләм ЗІКІБАЕВ

ӘЛІМ МЕН СӘЛІМ

Әлім мен Сәлім егіз. Түрлері айнымай тұрғанмен, мінездері екі түрлі. әлім дүниеге бұрын келгеннен бе папасы мен мамасы әлімді үлкен санайды, Сәлімнің ағасы деп қояды. Өзін кіші көргендіктен бе, Сәлімнің мінезі шатақтау. Ағасына орынсыз тиісіп, таяқ жеп қалатыны бар.

– әлім, мұның не, кісі өзінен кіші інісін ренжіте ме екен, мына көрші үйдегі Талғат пен Саматты көрмейсің бе, қандай тату, үлкені кішісін ренжітпейді. Ертең өскенде бір-біріңе қорған болып жүріңдер, – деп анасы ақылын айтып жатқаны.

– Жарайды, мама, мен енді күрескенде де жығыла берейін бе?

– Жығылсаң, жығыла сал, одан ештеңең кетпейді. Өсіп, ақылы кіргенде, бәрін түсінеді.

– Иә, өсіп ақылым кіргенде мен де жығылам, аға, – дейді Сәлім әжептәуір масаттанып. Арада екі-үш жыл өтсе де, Сәлімнің ақылы кірмей ме, әлі күнге ағасынан күшті болып көрінгісі келеді де тұрады.

Нағашыбай МҰҚАТОВ

ТӨЗІМДІЛІК

Жел сөздерден қыңар кім,

Өсектесін кім не деп.

Өзгелерден Нұрманның,

Түсінігі бір бөлек.

“Теледидар – тынығу”

Ерекше оған құрметі.

Экранға үңілу,

Күнұзаққа – міндеті.

Бейне жұрттан озардай,

Оқымай-ақ сабақты.

Экраннан көз алмай,

Жейді ылғи тамақты.

Жаңылмайды міндеттен,

Кеткен емес есесі...

Я, пірім-ай, бұл неткен

Төзімділік десеңші.

Дәркембай ШОҚПАРҰЛЫ

БАСТАҢҒЫ

(Ұлттық ойын)

Үйдегі үлкендер

Сапарда бүгіннен.

Біздерге кім қой дер,

Ойнасақ күнімен.

Шақырдық әріптес,

Сыныптас достарды.

Басталды сауық кеш,

Басталды бастаңғы.

Дастархан жаюлы,

Күтуде гүл жайнап.

Қазанға от жағулы,

Самаурын тұр қайнап.

Тұрмадық ойланып,

Қысылып, именіп.

Асыр сап ойнадық,

Асыр сап биледік.

Жақ-жақ боп аулада,

Шірене доп тептік.

Ән салып әр бала

Әнші де боп кеттік.

Күлісіп, шулап та,

Қымызды сарқа іштік.

Жасырдық жұмбақ та,

Жаңылтпаш айтыстық.

Жүргендер сапарда

Ауырмай бастары,

Келсін деп қатарға,

Жасадық бастаңғы.

Байбота ҚОШЫМ-НОҒАЙ

“Сорық кәмпит”

Дастарқанда кәмпиттің

Түрі бар сан алуан:

Нені жейсің сен тіпті –

Ирис пе әлде алуа?!

Жағалдайтын өңірін

Өзі салақ баланың

Мына кәмпит – (же бірін)

Аты шулы “Қарақұм”.

Мынау – шақпақ шоколад.

Созар едім қолымды,

Мамам менің қатал-ақ,

Жақтырмайды онымды!

Ал мынауы...

Мен атын

Білмейді екем, шынында,

Қатты кәмпит соратын,

Аты бар ғой мұның да!..

Күлкі болман мен түк те,

“Сорық кәмпит” дейін де!

– Мама, сорық кәмпиттің

Біреуін ап... жейін бе?..

Жеңіс ҚАШҚЫНОВ

ҚОМАҒАЙ ҚАРҒА

Жалғыз қалған обадай,

Жан біткенге жоламай,

Ертеректе болыпты

Қара қарға қомағай.

Өлексіні, жемтікті

Бітеу жұтқан ол тіпті.

Жақындауға өзіне

Қарға біткен қарқыпты.

Жемтік тапса тағы да,

Жолатпаған маңына.

Басқалары алыстан

Қарайды екен жалына.

Бөлісуді білмеген,

Бас қосуды сүймеген.

Келген құсты қасына,

Тұмсығымен түйреген.

Бірде өлердей аш оған

Табылып жемтік тасадан.

Алды-артына қарамай,

Обырлана асаған.

Екі көзі қанталап,Екіленген зәнталақ.

Байқамаған қасына

Келгендерді анталап.

Сол сәт қатты қақалды,

Құртты жемтік қат әлгі.

Тарылды да тынысы,

Ажал-қатер тақалды.

Шеттерінен батыл-ақ,

Қасына кеп жақындап.

Қарға біткен қоршап ап,

Мазақтады қарқылдап.

Бұған қандай амал бар,

Қайткенде бұл жан қалар?

– Қомағайға сол керек! –

Деп күліпті қарғалар.

Алар демі таусылып,

Жерге өзі жаншылып.

Кіртиіп қос жанары,

Бара жатыр жан шығып.

Қызғаншақтық етіпті,

Қарға өліп кетіпті.

Қомағайлық шіркіннің

Түбіне өстіп жетіпті.

Қабділрәшид ҚАЙЫМ

ЖҰМБАҚТАР

Сидам аяқ, ұзын мойын:

Таң қаласың, көрсең бойын.

Тілі – ұзын, жемі тікен,

Түйе емес, түйе текті

Мейірбан, жуас айуан екен.

(Жираф)

Мүйізі бар тұмсықта,

Өте қатал мінезі.

Аяқтары қып-қысқа,

Сом денелі аң өзі.

(Керік)

Дойыр тұмсық, салпаң құлақ,

Төрт бағана – аяғы.

“Тышқан көрсе, қалар құлап”, –

Халық аңызы ғой, баяғы.

(Піл)

Қалтасында – баласы,

Секеңдейді жүргенде.

Қолы қысқа, қарашы –

Боксты да білген бе?

(Кенгуру)

Екі қолы селтеңдеп,

Боксшы ма деп қаласың.

Секіргенде елпеңдеп,

Көре алмайсың қарасын.

Австралия – мекені –

Қайсының, кәне, табасың?

(Кенгуру)

ҚОҢЫРАУ ҮНІ

Таң атты. Мектебіме жүретін жолымды қысқартпақшы болып, тез-тез үйлердің арасымен жүгіріп өттім. Сабағыма кеш тұрғанымда осы үйлердің арасымен баратынмын. Бірақ бүгін бұл жол тым ұзақ көрінді.

Екі кішкене көшені ассаң болды, алдыңнан үлкен бес қабатты үй көрінеді, ал дәл сол үйдің артында – менің мектебім.

Сағатыма қарадым. Екі-үш минуттан кейін қоңырау соғылады. Алды-артыма қарамай ызғыта жөнелдім. Екінші көшеден аса беріп айналама қарасам, әншейінде дөңкиіп, созылып тұратын бес қабатты үй жоқ.

Басқа көшеге түсіп кеткен шығармын деп басқа көшеге бет алдым, онда да үй болмады. Бірақ айналам таныс. Не де болса осы көшемен жүре берейін, ақыры сабаққа кешіктім, жоғалтар ештемем жоқ деп көшенің соңына дейін бардым. Үйреншікті үйдің алдында өсіп тұратын аласалау келген қарағашты танып, қасына бардым. Оқу жылы басында жас ағашқа іліп кеткен қызыл шүперегімді де таныдым... Жүрегім дүрс-дүрс соғып кетті. Дәл тоқтаған жерімде мектеп тұруы керек еді...

Сағатыма қарасам – тура сегіз. Дәл төбемнен өзіме таныс қоңырау үнін естідім. Дәл құлақтың ұшында сыңғырлап тұр. Жан-жағым түсініксіз болып кетті. Басым жарылуына сәл-сәл қалды. Көзімнен парлап ыстық жас ақты. Тіпті жасымның тамшылары да дәл басым сияқты ауырлап, жерге ауыр түскендей сезіліп, жерге қарадым... Жерге қарасам – жалаң аяқ тұрмын... “Жетпегені осы еді. Мектепке асыққаным соншалықты, тіпті аяқ киімімді киюді ұмытып кетіппін. Ал енді қайттім?..” Не істерімді білмей, отыра қалып жыладым. 

Қоңырау үні сыңғырлауын тоқтатар емес. Ал уақыт болса зымырап барады.

Біраз уақыттан кейін көзімді аштым. Ашсам, өз бөлмем, сыңғырлап жатқан сағатым. Жаңадан жеті болыпты. Қатты қуанып кетіп орнымнан атып тұрдым.

әсел ИМАНАЛИЕВА,

№158 орта мектептің оқушысы,

Алматы қаласы.

